
ᒪᒍᓚ ᓇᑲᓱᒃ 
ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 
ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑐᓂᒃ ᐊᒻᒪ ᓇᓪᓕᐅᒃᑯᒫᓂᒃ ᖃᐅᔨᓴᖅᑎᒃᑯᓐᓂᒃ 
 
ᓄᕕᐱᕆ 7, 2022 
 
 
ᒥᓂᔅᑕᐅᑉ ᑐᕌᒐᖏᑦ 
 
ᒥᓂᔅᑕ ᓇᑲᓱᒻᒧᑦ, 
 
ᓄᓇᕗᒻᒥ ᓯᕗᓕᖅᑎᐅᓪᓗᖓ, ᑎᑎᕋᖅᑐᖓ ᓇᓗᓇᐃᖅᓯᓪᓗᖓ ᑐᕌᒐᕆᔭᕐᓂᒃ ᒥᓂᔅᑕᐅᓪᓗᑎᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ. ᐊᖏᖅᓯᒪᔪᒍᑦ ᐱᓕᕆᐊᑦᓴᖃᖅᑎᐅᒐᕕᑦ ᐊᑕᖏᖅᑐᓄᑦ ᐊᔾᔨᒌᙱᑦᑐᓄᑦ 
ᖃᓄᐃᓕᐅᕈᑕᐅᒋᐊᓕᓐᓄᑦ ᐱᓕᕆᕕᓐᓂ, ᐅᑯᐊ ᐃᓚᒋᔭᐅᓪᓗᑎᒃ: 

• ᐱᔨᑦᓯᕋᕐᓗᑎᑦ ᐅᖃᐅᔾᔨᒋᐊᖅᑎᓪᓗᐊᑕᐅᓂᕐᒧᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐱᔾᔪᑎᓕᓐᓄᑦ 
ᐃᖅᑲᓇᐃᔭᖅᑐᓕᕆᓂᕐᒧᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖓᓂ; 

• ᓯᕗᓕᖅᑎᐅᒍᑎᖃᕐᓗᑎᑦ ᒐᕙᒪᒃᑯᓐᓂᓕᒫᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ 
ᐱᓕᕆᐊᓄᑦ ᐃᑲᔪᖅᓱᐃᓂᕐᒧᓪᓗ ᒐᕙᒪᒃᑯᑦ ᒪᓕᒍᓐᓇᖅᓯᖁᓪᓗᒋᑦ ᒪᓕᒋᐊᓕᖏᓐᓂᒃ ᐃᓛᒃᑰᖅᑐᖅ 
23 ᓄᓇᕗᒻᒥ ᐊᖏᕈᑎᓂ; 

• ᐃᑲᔪᖅᓱᐃᓗᑎᑦ ᐱᓕᕆᕕᓐᓂᒃ ᒐᕙᒪᒃᑯᓪᓗ ᑎᒥᖁᑎᖏᓐᓂᒃ ᐱᐅᓯᕚᓪᓕᖅᑕᐅᖁᓪᓗᒋᑦ 
ᑎᒥᐅᓂᖏᑦ ᐋᖅᑭᑦᑕᐅᓯᒪᓂᖏᓐᓂᒃ ᐊᖑᒻᒪᑎᒍᓐᓇᖁᓪᓗᑕ ᐱᔭᐅᒍᒪᓕᖅᐸᓪᓕᐊᑐᐃᓐᓇᕐᓂᖏᓐᓂᒃ 
ᐱᓕᕆᐊᑦ ᐱᔨᑦᓯᕋᐅᑏᓪᓗ; ᐊᒻᒪᓗ 

• ᑲᒪᒋᔭᖃᕐᓗᑎᑦ ᓇᓗᓇᐃᔭᖅᓯᒪᔪᓂᒃ ᓯᕗᓪᓕᐅᑎᔭᐅᒋᐊᓕᓐᓂᒃ ᐱᒋᐊᖅᑎᑕᐅᒋᐊᓕᓐᓂᓪᓗ 
ᐃᑲᔪᖅᓱᐃᓂᕐᒧᓪᓗ ᐱᓕᕆᐊᖑᒍᓐᓇᖁᓪᓗᒋᑦ ᒐᕙᒪᒋᔭᑦᑕ ᑐᕌᒐᖏᑦ, ᑲᑐᔾᔨᓗᑕ. 

ᓯᕗᓪᓕᐅᑎᔭᐅᒋᐊᓖᑦ ᖃᓄᓕᐃᓕᒋᐊᕈᑎᐅᒋᐊᓖᑦ 

ᑲᑐᔾᔨᓗᑕ ᓇᓗᓇᐃᖅᓯᒍᑕᐅᓯᒪᔪᖅ ᖃᓄᐃᓕᒋᐊᕈᑕᐅᒋᐊᓕᓐᓂᒃ ᐱᒋᐊᖅᑎᑕᐅᒋᐊᓕᓐᓄᓪᓗ 
ᑕᓪᓕᒪᐅᓕᖓᔪᓂ ᓯᕗᓪᓕᐅᑎᔭᐅᒋᐊᓕᓐᓂᒃ: 

• ᐃᓐᓇᒻᒪᕆᕈᖅᐸᓪᓕᐊᓂᖅ ᐅᐱᒋᔭᐅᓂᒃᑯᑦ ᓄᓇᕗᒻᒥ; 
• ᐊᒥᓱᕐᖑᕆᐊᖅᓯᓂᖅ ᐃᓪᓗᓕᕆᓂᕐᒧᑦ ᐊᔾᔨᒌᙱᑦᑐᓂᒃ ᐊᑐᐃᓐᓇᐅᒍᓐᓇᖅᑐᓂᒃ; 
• ᐱᔪᓐᓇᕐᓂᖅᑖᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ ᖃᓄᐃᑦᑕᐃᓕᑎᑦᓯᓂᕐᒧ ᒪᒥᓴᕐᓂᒧᓪᓗ; 
• ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ; ᐊᒻᒪᓗ 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ ᑎᑎᕋᕐᕕᖓᓐᓂ   
Office of Premier P.J. Akeeagok 

• ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᓂᖅ ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 
ᑲᑎᖅᓱᐃᓯᒪᓂᕐᒥᒃ ᐱᓕᕆᔾᔪᓯᑖᖅᓯᒪᔪᒍᑦ ᓯᕗᓪᓕᐅᑎᒋᐊᓕᑦᑎᓐᓄᑦ, ᐱᓕᕆᕕᐅᔪᑦ ᒐᕙᒪᒃᑯᓪᓘᓐᓃᑦ 
ᑎᒥᖁᑎᖏᑦ ᓯᕗᓕᖅᑎᐅᕕᖃᔾᔮᙱᑦᑐᑦ ᓵᑕᑦᓴᐅᔪᖃᕐᓂᖓᓄᑦ ᖃᓄᐃᓕᒋᐊᕈᑎᐅᓂᐊᖅᑐᓕᒫᓄᑦ 
ᓯᕗᓪᓕᐅᑎᔭᐅᒋᐊᓕᓐᓂ. 

ᐊᖏᖅᓯᒪᔪᒍᑦ ᓵᑕᑦᓴᐅᒍᑎᖃᕋᕕᑦ ᓯᕗᓕᖅᑎᐅᒍᑎᖃᕐᓂᕐᒧᑦ ᓯᕗᓪᓕᐅᑎᑕᐅᒋᐊᓕᓐᓄᑦ 
ᖃᓄᐃᓕᒋᐊᕈᑎᖃᕐᓂᕐᒧᑦ ᐱᒋᐊᖅᑎᑕᐅᒋᐊᓕᓐᓄᓪᓗ ᓇᓗᓇᐃᖅᑕᐅᓯᒪᔪᓂᒃ ᐊᑖᓂ. ᐃᓚᒋᔭᐅᓪᓗᓂ 
ᓇᓗᓇᐃᖅᓯᓯᒪᓂᖅ ᓇᓕᒧᒌᑦᑐᒃᑯᑦ ᑐᑭᒧᐊᖅᑎᑕᐅᓯᒪᔪᒃᑯᓪᓗ ᖃᓄᐃᓕᒋᐊᕈᑎᖃᕐᓂᕐᒧᑦ ᓄᓇᕗᑦ 
ᒐᕙᒪᒃᑯᓕᒫᖏᓐᓂ ᑲᑐᔾᔨᖃᑎᑦᑎᓄᓪᓗ, ᑕᐃᒪᐃᒋᐊᖃᕋᐃᒻᒪᑦ. 

ᓯᕗᓪᓕᖅᐸᐅᑎᓂᐊᕐᓗᒍ, ᐊᖏᖅᓯᒪᔪᑎᑦ ᑲᒪᒋᔭᖃᕐᓂᕐᒧᑦ ᕿᓚᒥᐅᔪᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐅᑯᓂᖓ: 

• ᐊᑕᖏᖅᑐᒃᑯᑦ ᐃᑲᔪᖅᓱᓗᑎᑦ ᑲᑐᔾᔨᓗᑕ ᑐᕌᒐᑦᑎᓐᓂᒃ ᐃᖅᑲᓇᐃᔭᖅᑐᓕᕆᓂᕐᒨᖓᔪᓂᒃ 
ᕿᒥᕐᕈᐃᓂᕐᒧᑦ, ᖃᐅᔨᓴᕐᓂᕐᒧᑦ, ᐊᑐᓕᖁᔨᔾᔪᑎᓕᐅᕐᓂᕐᒧᓪᓗ ᑐᕌᒐᖃᖅᑐᓂᒃ ᐊᑐᓕᖅᑎᑦᓯᓂᕐᒧᑦ 
ᑐᕌᒐᑦᑎᓐᓂᒃ (ᑲᔪᓯᔪᖅ); 

• ᐱᓕᕆᖃᑎᒋᑦᓯᐊᕐᓗᒋᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐃᓕᖅᑯᓯᓕᕆᔨᒃᑯᓪᓗ 
ᐱᔭᕇᖅᑕᐅᖁᓪᓗᒍ ᐃᓄᒃᑐᑦ ᐅᖃᐅᓯᖓᓂᒃ ᐱᓕᒻᒪᑦᓴᐃᓂᕐᒧᑦ ᖃᓄᖅᑑᕈᑎ ᐸᕐᓇᐅᑎ 
ᐊᑐᓕᖅᑎᑕᐅᖁᓪᓗᒍ ᐱᒋᐊᖓᕐᓂᖓᓂ 2023-24, ᐃᓚᒋᔭᐅᓗᓂ ᖃᐅᔨᓴᕐᓂᖅ 
ᐋᖅᑭᑦᑕᐅᔪᖃᕆᐊᖃᕐᒪᖔᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᑎᓕᓯᔾᔪᑎᒥᒃ 
ᐃᑲᔪᖅᓱᐃᒍᑎᐅᓗᓂ ᐅᖃᐅᓯᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᐃᓕᓐᓂᐊᖅᑎᑦᓯᓂᕐᒧᓪᓗ 
ᐱᓕᕆᐊᖑᔪᓄᑦ (2022-23); ᐊᒻᒪᓗ 

• ᕿᒥᕐᕈᓗᒍ ᐱᐅᓯᕚᓪᓕᖅᑎᓪᓗᒍᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐅᓐᓂᕐᓘᑎᖃᕈᓐᓇᓂᕐᒧᓪᓗ 
ᐊᑐᐊᒐᐅᔪᑦ (2022-23). 

ᐃᑲᔪᕐᓂᖃᖁᓪᓗᒍ ᑐᑭᒧᐊᖅᑎᑦᓯᓂᕐᒧᑦ ᓯᕗᓂᑦᓴᑎᓐᓂ ᖃᓄᐃᓕᒋᐊᕈᑎᑦᓴᖏᓐᓂᒃ ᒐᕙᒪᒋᔭᑦᑕ 
ᐊᖏᖅᓯᒪᔪᑎᑦ ᐅᑯᓄᖓ: 

• ᕿᒥᕐᕈᓗᒋᑦ ᐱᐅᓯᕚᓪᓕᖅᑕᐅᓗᑎᓪᓗ ᐊᐅᓚᑕᐅᓂᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ 
ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᕐᒧᑦ ᐃᑲᔪᕐᓗᒋᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ, ᐃᓚᒋᔭᐅᓗᑎᒃ 
ᕿᒥᕐᕈᔭᐅᓗᓂ ᐃᖅᑲᓇᐃᔭᖅᑎᓄᑦ ᐃᓪᓗᑖᖅᑎᑦᓯᖃᑦᑕᓂᕐᒧᑦ ᑲᑎᒪᔨᕋᓛᑦ ᐊᐅᓚᑕᐅᓂᖏᑦ, 
ᕿᒥᕐᕈᓗᒍ ᐋᖅᑭᒋᐊᕐᓗᒍᓗ ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᕐᒧᑦ ᐊᑐᐊᒐᖅ 
ᐃᓪᓗᑖᖅᑎᑦᓯᖃᑦᑕᓂᕐᒧᓪᓗ ᐊᑐᐊᖅᑕᐅᕙᑦᑐᑦ, ᐋᖅᑭᑦᓱᐃᓗᑎᓪᓗ ᐊᑯᓂᐅᔪᒧᑦ ᐸᕐᓇᐅᑎᒥᒃ 
ᕿᓚᒥᐅᔪᒃᑯᑦ ᑐᕌᒐᕐᓂᒃ (2022-23); 

• ᐃᑲᔪᕐᓗᒋᑦ ᒐᕙᒪᓕᕆᔨᒃᑯᑦ ᕿᒥᕐᕈᔭᐅᖁᓪᓗᒍ ᐅᓪᓗᒥᒧᑦ ᖃᓄᐃᓕᖓᓕᕐᓂᖓ ᓄᓇᓕᓐᓄᑦ 
ᐃᖅᑲᓇᐃᔮᓂᒃ ᓄᑦᑎᖅᑎᑦᓯᓯᒪᓂᖅ ᓇᓗᓇᐃᔭᐃᓗᑎᓪᓗ ᐱᕕᑦᓴᖃᕐᕕᐅᒍᓐᓇᖅᑐᓂᒃ ᓄᓇᓕᓐᓄᑦ 
ᐃᖅᑲᓇᐃᔮᓂᑦ ᓄᑦᑎᖅᑎᑦᓯᒃᑲᓐᓂᕈᓐᓇᓂᕐᒥᒃ (2022-23); 

• ᐋᖅᑭᑦᓱᐃᓗᑎᑦ ᓇᓖᕌᕈᑎᑦᓴᓂᒃ ᓄᑖᓂᒃ ᐃᖅᑲᓇᐃᔭᕐᓇᐅᑉ ᐃᒃᑲᕋᖏᑦ 
ᐊᓯᔾᔨᖅᑕᐅᓯᒪᒍᓐᓇᕐᓂᖏᓐᓂᒃ ᐃᖅᑲᓇᐃᔭᕐᕕᓐᓂ ᐊᑐᐊᒐᕐᒥᒃ ᐃᑲᔪᕐᓂᖃᖁᓪᓗᒍ ᓄᓇᓕᓐᓄᑦ 
ᐃᖅᑲᓇᐃᔮᓂᒃ ᓄᑦᑎᖅᑎᑦᓯᓯᒪᓂᕐᒧᑦ ᐱᔪᒐᖅᓴᐅᔾᔨᓂᕐᒧᓪᓗ ᐃᖅᑲᓇᐃᔭᖅᑎᓄᑦ ᐃᑲᕐᕋᖏᑦ 

ᐊᓯᔾᔨᖅᓯᒪᖃᑦᑕᕈᓐᓇᕐᓗᒋᑦ ᐃᖅᑲᓇᐃᔭᖅᑐᓄᑦ ᓇᒥᑐᐃᓐᓇᖅ ᓄᓇᕗᑦ ᒐᕙᒪᒃᑯᖏᓐᓂ 
ᐊᓪᓚᕝᕕᖏᓐᓂᒃ ᓄᓇᕗᒻᒥ (2022-23); 

• ᐱᓕᕆᖃᑎᒋᓗᒋᑦ ᓄᓇᕗᑦ ᑐᙵᕕᒃᑯᑦ ᑲᓇᑕᐅᓪᓗ ᒐᕙᒪᒃᑯᖏᑦ ᐋᖅᑭᑦᓯᓂᕐᒧᑦ ᐱᖓᓱᓄᑦ 
ᑎᒥᐅᔪᓄᑦ ᐃᓄᐃᑦ ᐃᖅᑲᓇᐃᔭᕆᐅᖅᓴᖅᑎᑕᐅᓂᖏᓐᓄᑦ ᐱᓕᒻᒪᑦᓴᐃᓂᕐᒧᑦ ᐸᕐᓇᐅᑎᒧᑦ 
ᖃᓄᖅᑑᖅᑎᓂᒃ ᑲᑎᒪᔨᕋᓛᓂᒃ (2022-23) ᐃᑲᔪᖅᓱᕐᓗᒋᓪᓗ ᐋᖅᑭᑦᓱᖅᑕᐅᓂᖓ ᐃᓄᐃᑦ 
ᐃᖅᑲᓇᐃᔭᕆᐅᖅᓴᖅᑎᑕᐅᓂᖏᓐᓄᑦ ᐱᓕᒻᒪᑦᓴᐃᓂᕐᒧᑦ ᐸᕐᓇᐅᑎᒥᒃ ᖃᓄᖅᑑᕈᑕᐅᓯᒪᔪᒥᒃ (2023-
2024); ᐊᒻᒪᓗ 

• ᐱᓕᕆᖃᑎᒋᓗᒋᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᓕᕆᔨᒃᑯᓪᓗ ᕿᒥᕐᕈᔭᐅᓗᑎᒃ 
ᐋᖅᑭᒋᐊᖅᑕᐅᓗᑎᓪᓗ ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᕐᒧᑦ ᐊᑐᐊᒐᖅ ᑮᓇᐅᔭᖅᑎᒍᓪᓗ ᐃᑲᔫᑎᓂᒃ 
ᐃᖅᑲᓇᐃᔭᖅᑏᑦ ᓄᑦᑎᕈᓐᓇᖅᓯᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᓄᑦ ᐃᓪᓗᖏᓐᓂᒃ 
ᐊᑭᑐᓗᐊᙱᑦᑐᓄᑦ ᐊᑐᖅᑐᐊᒐᕐᓄᑦ ᐃᓪᓗᓄᑦ ᓇᒻᒥᓂᕐᓘᓐᓃᑦ ᐃᓪᓗᑖᕈᓐᓇᖅᓯᖁᓪᓗᒋᑦ (2023-
2025). 

ᖄᒃᑲᓐᓂᖓᒍᑦ ᓵᑕᒃᓴᐅᒍᑎᖃᕐᕕᖏᑦ 

ᖄᒃᑲᓐᓂᖓᒍᑦ ᑐᕌᒐᖅᑎᒍᑦ ᓯᕗᓪᓕᐅᑎᔭᐅᒋᐊᓕᓐᓂᒃ ᑎᑎᕋᖅᓯᒪᔪᓂᒃ ᖁᓛᓂ, ᓵᑕᑦᓴᐅᒍᑎᖃᕐᒥᔪᑎᑦ 
ᐅᑯᓄᖓ: 

• ᐃᓚᒋᔭᐅᓗᑎᑦ ᒥᓂᔅᑕᐅᖃᑎᒌᑦ ᑲᑎᒪᔨᕋᓛᖏᓐᓄᑦ ᑮᓇᐅᔭᖃᖅᑎᑦᓯᑲᓐᓂᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᓪᓗ 

ᐱᓕᕆᖃᑎᒌᓐᓂᖅ 

ᑲᑐᔾᔨᓗᑕ ᐊᑎᑐᐃᓐᓇᕆᖏᑕᖓ ᑐᕌᒐᑦᑕ. ᑐᙵᕕᐅᔪᖅ ᐊᑐᐊᒐᐅᓪᓗᓂ ᐱᓗᐊᖑᐊᖅᑎᑦᓯᒍᑕᐅᓪᓗᓂ 
ᑐᙵᕕᑎᒍᑦ ᐊᓯᔾᔨᖅᓯᓂᕐᒧᑦ ᖃᓄᖅ ᐱᓕᕆᖃᑎᒌᖃᑦᑕᕐᓂᐊᕐᒪᖔᑦᑕ ᑎᑭᐅᑎᔭᐅᕙᓪᓕᐊᒍᓐᓇᖁᓪᓗᒍ 
ᓱᓕᓂᐊᕐᓂᕋᕈᑕᐅᓯᒪᓂᖓ ᓄᓇᕗᑦ. ᑲᒪᒋᔭᖃᖅᑎᓪᓗᑕ ᓯᕗᓪᓕᐅᑎᒋᐊᓕᑦᑎᓐᓂᒃ, ᓇᓗᙱᑦᑐᖓ 
ᐃᒪᐃᓕᐅᕐᓂᐊᕋᑦᑕ: 

• ᐱᓕᕆᐊᖃᕐᓗᑎᒃ ᒥᓂᔅᑕᐅᖃᑎᒌᓂ ᒪᓕᒐᓕᐅᖅᑎᑐᐃᓐᓇᕐᓂᓪᓗ ᐊᑐᓕᖅᑎᑕᐅᓗᑎᒃ ᐊᑕᖏᖅᑐᑕ 
ᑐᕌᒐᕗᑦ; 

• ᐅᖓᕙᕆᐊᖅᑕᐅᓗᑎᒃ ᓴᙱᓕᖅᑎᑕᐅᒃᑲᓐᓂᕐᓗᑎᒃ ᑲᑐᔾᔨᖃᑎᒌᒍᑎᖃᕐᓂᕗᑦ ᓄᓇᕗᑦ 
ᑐᙵᕕᒃᑯᓐᓂᒃ ᐊᒻᒪᓗ ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᖄᒃᑲᓐᓂᖓᒍᑦ 
ᐱᓕᕆᔾᔪᑎᑦᓴᑎᓐᓂᒃ ᐱᒐᓱᐊᖃᑦᑕᕐᓗᑕ ᐊᑕᖏᖅᑐᑕ ᐱᔾᔪᑎᑦᑎᓐᓄᑦ; 

• ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᖅ ᐃᑲᔪᖅᓱᐃᓂᕐᓗ ᐊᒥᓱᕐᖑᕆᐊᖅᑕᐅᖁᓪᓗᒋᑦ 
ᐱᕚᓪᓕᖅᑎᑕᐅᖁᓪᓗᒋᓪᓗ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ; 
ᐊᒻᒪᓗ 

• ᓇᓗᓇᐃᖅᓯᓗᑎᒃ ᐃᓄᐃᑦ ᐱᖅᑯᓯᖏᑦ ᐃᓄᐃᓪᓗ ᖃᐅᔨᒪᔭᑐᖃᖏᑦ ᖃᓄᐃᓕᒋᐊᕈᑎᖃᕐᓂᒃᑯᑦ 
ᑲᒪᒋᔭᐅᒍᓐᓇᖅᓯᖁᓪᓗᒋᑦ ᓱᓕᔪᓂᒃ ᐊᑯᓂᐅᔪᒧᓪᓗ ᐱᐅᔪᓄᑦ ᐊᓯᔾᔨᖅᓯᕙᓪᓕᐊᓂᖅ. 

ᒥᓂᔅᑕᐅᓪᓗᑎᑦ ᑐᒡᓕᕆᔭᐃᑦ ᓵᑕᑦᓴᐅᒍᑎᖃᖅᑐᖅ ᐃᑲᔪᕐᓂᕐᒧᑦ ᐃᓕᓐᓂᒃ ᒪᓕᑦᑎᓪᓗᑎᑦ ᐊᖏᕈᑎᒋᓯᒪᔭᕐᓂᒃ 
ᑲᒪᒋᔭᖃᖅᑎᓪᓗᑎᑦ ᐱᓕᕆᐊᑦᓴᕆᔭᕐᓂᒃ ᒥᓂᔅᑕᐅᕕᒋᔭᕐᓂ. ᐱᓕᕆᐊᑦᓴᖃᖅᑐᑎᑦ ᑐᑭᓯᓇᖅᑐᓂᒃ 

ᑎᓕᓯᖃᑦᑕᕆᐊᖃᕐᓂᕐᒧᑦ ᑐᒡᓕᕆᔭᕐᓄᑦ, ᐃᓚᒋᔭᐅᓗᓂ ᓂᕆᐅᒋᔭᓐᓂᒃ ᐱᓕᕆᖃᑎᒌᓐᓂᕐᒧᑦ 
ᑲᑐᔾᔨᖃᑎᒌᒍᑎᖃᕐᓂᒧᓪᓗ ᓄᓇᕗᑦ ᒐᕙᒪᒃᑯᖏᑕ ᐃᓗᐊᓂ ᓯᓚᑖᓂᓗ. 

ᐅᐱᒍᓱᑦᑐᖓ ᖁᕕᐊᓱᒻᒪᕆᑦᑐᖓᓗ ᐱᓕᕆᖃᑎᒋᒍᓐᓇᕐᓂᐊᕋᒃᑭᑦ ᑐᙵᕕᓕᐅᕐᓗᑕ ᐊᑯᓂᐅᔪᒧᑦ 
ᑲᑐᔾᔨᖃᑎᒌᑦᑎᐅᓂᕐᒧᑦ ᑐᑭᒧᐊᖅᑎᑦᓯᓂᕐᒧᓪᓗ ᐱᓕᕆᖃᑎᒌᓐᓂᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐱᐅᓯᕚᓪᓕᕈᑕᐅᓂᐊᖅᑐᓂᒃ ᐅᓪᓗᑕᒫᑦ ᓄᓇᕗᒻᒥᐅᑦ ᐃᓅᓯᖏᓐᓂᒃ ᓴᙱᔪᒥᓪᓗ ᑐᙵᕕᓕᐅᕐᓗᑕ 
ᓯᕗᓂᑦᓴᑎᓐᓄᑦ. 

ᑎᑎᕋᖅᑐᖅ, 

 

ᐱᔭᐃ ᐊᕿᐊᕈᖅ 
ᓄᓇᕗᒻᒥ ᓯᕗᓕᖅᑎ 
 
ᐊᔾᔨᖓᓂᒃ ᑎᑎᖅᑲᑖᖅᑐᖅ: ᔨᒥ ᐅᓈᓕᒃ, ᒥᓂᔅᑕᐅᑉ ᑐᒡᓕᐊ ᐊᒻᒪᓗ ᒥᓂᔅᑕᐅᖃᑎᒌᑦ ᑎᑎᕋᖅᑎᖓ, 
 ᒐᕙᒪᓕᕆᔨᒃᑯᑦ 


